
 ME HYƐ ASE WƆ NYANKOPƆN NE DZIN MU, ƆDOMFO, MBƆBƆRHUFO NO. 
 

Fida Nyamesɛmka: Mumu 5, 2014. 
(Friday sermon –5th December 2014 – Fante Translation) 

OBU NYE AHOBRASE SUNSUM 
 
‘O hom nkorͻfo a hom agye edzi! Hom nyɛ sotsie ma Allah na hom nyɛ sotsie ma Ne 

Somafo no, nye nkorͻfo a tumdze hyɛ hͻn nsa wͻ hom do no.  Na sɛ hom adwen nnsɛ wͻ 
adze bi ho a, ͻno dze hom ndann no nkͻ Allah na Ne Somafo no hͻ, sɛ hom yɛ egyedzifo wͻ 
Allah na Da a Odzi ekyir no mu ampara a. Iyi na ͻyɛ papa paa na odzi mu wͻ ewiei no mu.’ 
(4:60) 
 Dɛm kyɛfa yi dze mbra bi tohͻ ma egyedzifo dɛ wobedzi do. Ɔno nye dɛ, ͻwͻ dɛ 
wͻhyɛ hͻnho wͻ adzebu mu na wodzi mu wͻ mu, dɛ ͻyɛ Nyankopͻn Ne bu, Ne Somafo anaa 
nkorͻfo a wͻwͻ tum. Sɛ nkorͻfo a wͻwͻ tum anaa aban no kyerɛ wo dɛ yɛ biribi a otsia 
Nyankopͻn na Ne Somafo hͻn mbrasɛm a ͻda edzi a, ͻno Nyankopͻn na Ne Somafo hͻn 
mbrasɛm no krͻn kyɛn no. Naaso, sɛ Nyamesom mu faahodzi wͻ hͻ na sɛ nkorͻfo a wͻwͻ 
tum no yɛ Muslimfo anaa wͻnnyɛ Muslimfo a, ͻwͻ dɛ wͻdze bu ma hͻn.  
 Anohoba Mɛsia (Nyankopͻn Ne Nyhira Nka No) kaa dɛ: Kur’an Krͻnkrͻn no hyɛ dɛ: 
‘…yɛ sotsie ma Allah, na yɛ sotsie ma Ne Somafo no, nye nkorͻfo a wͻwͻ tumdze wͻ hom 
do….’ Wͻahyɛ no wͻ ha pefee dɛ yɛ sotsie ma nkorͻfo a wͻwͻ tum na onnkedzi mu dɛ obi 
bɛka dɛ aban no nnka ‘hͻn a wͻwͻ tumdze wͻ hom do’ noho. Obi biara a onntsie hɛn biara 
ka hɛnho. Wͻada no edzi pefee wͻ Kur’an Krͻnkrͻn no mu dɛ ͻwͻ wͻyɛ sotsie ma aban n 
adze biara a ͻbɛka no ͻwͻ dɛ wͻgye to mu.’ (Journal Al Andaz, p. 69- Tafseer Hazrat Masih 
e Maud, Vol. 11, p. 246) 
 Ne dɛm ntsi dɛm ber do Ɔtsɛmbuanyi nye Nhwɛdofo no aka no pefee dɛ sɛ iyi dza 
otsia dza Nyankopͻn na Ne Somafo aka fi hͻ a, ͻwͻ dɛ eyɛ sotsie dze ma asaase no do mbra 
nyinara. Sɛ nka Muslimfo refa dɛm mbrasɛm yi a nka basabasa a ͻwͻ Muslim amanaman do 
no bͻkͻ famu. 
 Wͻdze nyiyim tsentsen bi a ofi Anohoba Mɛsia (Nyankopͻn Ne Nyhira Nka No) 
n’akyerɛw mu to gua a ͻkasa fa dɛm mpͻw yi nyinara ho: sotsie ne gyinabew wͻ dɛ ͻyɛ tse 
dan, sotsie noho hia ohia, ebɛyɛ sotsie nnyɛ haw na dwumadzi a sotsie edzi wͻ Islam ne 
ntserɛwee mu. Wͻ dɛm ber yi mu no Ahmadiyyafo nko na wobotum ada nokwar sotsie edzi 
na wͻada n’edzi akyerɛ wiadze no mbrɛ osi a Muslimfo hͻn enyimnyam botum etsintsim. 
Naaso mbrɛ ͻtse biara no, odzikan no ͻwͻ dɛ yɛkrͻn hɛn sotsie gyinabew. 
 Anohoba Mɛsia (Nyankopͻn Ne Nyhira Nka No) kyerɛww dɛ: ‘Ɔno nye dɛ, yɛ sotsie 
ma Allah na Ne Somafo nye hͻn a wodzi hom enyim. Sɛ yɛgye sotsie to mu wͻ nokwar mu 
a, akoma no nya kan na kra no so nya enyigye nye han. Sunsum mu dwumadzi nnhia dɛ 
mbrɛ sotsie hia no, ͻwͻ mu dɛ sotsie wͻ dɛ ͻyɛ nokwar na ͻno nye ne fa a ͻyɛ dzen no. Ɔwͻ 
dɛ esɛe wͻakͻnͻdze wͻ sotsie mu osiandɛ onnkotum ayɛ yie dɛ ebɛyɛ sotsie a iyi nnyɛe. Na 
wͻara wͻakͻnͻdze yɛ atsenka bi a obotum ayɛ bosom wͻ mpo nkorͻfo a wͻgye Nyankopͻn 
Ne Koryɛ tomu hͻn akoma mu. Ebɛn nhyira na Ekyirdzifo no (Nyankopͻn N’enyi ngye 
hͻnho) yɛɛ dɛ wͻyɛɛ kuw a wͻyɛ sotsie buroburo ma Nkͻmhyɛnyi Krͻnkrͻn (Nyankopͻn 
N’asomdwee na Ne Nhyira nka no). Ɔyɛ nokwar dɛ kuw nnkotum ayɛ kuw na onnkotum 
enyi ͻman sunsum nye koryɛ gyedɛ ͻnam sotsie mbra do. Sɛ nsesae wͻ adwen kyerɛ nye 
koryɛ mu da edzi a ͻno hu no dɛ ͻyɛ atowerɛnkyɛm nye fam kͻ nsɛnkyerɛdze. Edze siantsir 
ahorow ka ho a, ankorankora ntsease a onnyi hͻ nye basabasayɛ a ͻwͻ nyimpa hͻn mu dzi 

akotsen wͻ Muslimfo hͻn mberɛwyɛ tsebea na hͻn famu bͻ mu. Sɛ woyi nsonsonee a ͻwͻ 
adwenkyerɛ mu fi hͻ na wͻyɛ sotsie ma nyimpa kortsee, a ne sotsie no Nyankopͻn a Ɔkrͻn 
na wͻahyɛ a, wobenya nkunyimdzi wͻ biribiara mu.  
 Nyankopͻn a Ɔkrͻn no pɛ koryɛ na nkabomu nnkotum etsintsim gyedɛ wͻdze sotsie 
kͻ nyɛe do. Wͻ Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) ne 
ber do no na Ekyirdzifo no yɛ nkorͻfo a wͻgye hͻnho dzi a obiara wͻ n’adwenkyerɛ. 
Nyankopͻn bͻͻ hͻn so dɛ na wonyim amanyɛsɛm paa. Kwan nye dwumapa a odzi mu a 
Hazrat Abu Bakr, Hazrat Umar na Ekyridzifo nkaa no (Nyankopͻn N’enyi ngye hͻnho) dze 
tum yɛɛ ber a wͻbɛyɛ Khalifa no da n’edzi mbrɛ osi a na wͻgye hͻnho dzi na wͻwͻ 
adwenkyerɛ a no mu yɛ dzen. Naaso, wͻ Nkͻmhyɛnyi Krͻnkrͻn (Nyankopͻn N’asomdwee 
na Ne Nhyira nka no) n’enyim no wohun hͻn adwenkyerɛ nye atsɛmbu no nyinara dɛ ͻnnyɛ 
biribiara. Adze biara Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) 
no wohunn no dɛ ͻfata dɛ wͻdze kͻ nyɛedo. Na wͻyɛ tuhoakyɛ wͻ hͻn sotsie mu ara dɛ 
wͻhwehwɛ nhyira wͻ ne nsu a aka wͻ ne nsukitsa nsu mu na wohun n’ano nhyira no dɛ 
enyimnyam. Sɛ nka woenya bu sunsum na sotsie na obi biara hunn n’adwenkyerɛ dɛ ͻno na 
odzi mu a nka basabasayɛ bɛba hͻn ntamu na nka wonnkonya dɛm gyinabew yi a ͻkrͻn no.  
 Wͻ maadwendwen mu no kasa kortsee na obotum dze Shia na Sunni fo hͻn 
basabasayɛ no aba ewiei a ͻno nye dɛ Ekyirdzifo no na basabasayɛ nye tan biara ammba hͻn 
tamu. Hͻn nkͻdo nye mpuntu kyerɛ dzi ho dase dɛ na wͻyɛ kor na obi ennya tan amma obi. 
Etsiafo a wͻnnyɛ anyasafo no ka dɛ wͻdze nhyɛ tserɛww Islam na meka dɛ iyi nnyɛ nokwar. 
Nokwar no nye dɛ sotsie hyɛɛ hͻn akoma mu ma na iyi yɛ sotsie ne nsunsuando na koryɛ ntsi 
na wodzi nkorͻfo hͻn akoma do. Migyedzi nye dɛ wͻtwe sekan ͻnam banbͻ nko ntsi. Sɛ 
mpo hͻn antwe hͻn sekan a nka wͻdze hͻn anokasa bedzi wiadze nodo nkunyim! 
 Ekyingye biara nnyi ho dɛ akoma do nsɛm ka akoma! 
 Ekyirdzifo no gyee nokwar no tuu mu wͻ nokwar akoma mu a na ndaadaa biara nnyi 
mu. Hͻn nokwardzi nko na ͻbɛyɛɛ hͻn nkunyimdzi akwanya. Odzi mu dɛ nyimpa nokwarfo 
dze ne nokwardzi nhyɛ nko dzi dwuma. Nkͻmhyɛnyi Krͻnkrͻn (Nyankopͻn N’asomdwee na 
Ne Nhyira nka no) ne nhyira enyim no hyerɛnn kandzea a ͻfa gyedzi wͻ Nyankopͻn no mu 
wͻ ahoͻfɛ nye enyimnyam mu. Na ͻtwe bɛn na ͻwͻ tum a ͻtwe akoma ba ho. Na no kuw no 
yɛ fasusu wͻ Nkͻmhyɛnyi no sotsie mu na ne pintsinn gyina so daa edzi wͻ tsepa mu ara dɛ 
obi biara a obohu no nnkotum ayɛ biribiara ka dɛ obeka hͻnho. Ne tsietsia mu no hia nnyi hͻ 
dɛ Ekyirdzifo no hͻn gyinabew nye hͻn koryɛ no yebesi do bio mu. Osiandɛ Nyankopͻn a 
Ɔkrͻn no dze kuw a Anohoba Mɛsia no dze ne nsa retsetse no aka dɛm kuw no a 
Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) tsetse noho. Kuw bi 
ne nkunyimdze gyina nkorͻfo a wͻtse dɛm yi hͻn mfatoho nko do, ne dɛm ntsi no hom 
nkorͻfo a wonyim mo dɛ moyɛ Anohoba Mɛsia no kuw no na ͻyɛ hom pɛ dɛ wͻnye hom 
beka Ekyirdzifo no hͻnho no, hom ntsintsim Ekyirdzifo no hͻn suban wͻ hom mu. Hom 
nsua hͻn sotsie; hom nsua hͻn ankorankora dͻ nye nkabomu. Ne tsiatsia mu no, hom mfa 
Ekyirdzifo no hͻn anamͻntu biara.’ (Al Hakm, Vol. 5, dated 10 February 1901, pp1-6) 
 Anohoba Mɛsia (Nyankopͻn Ne Nyhira Nka No) no akyerɛkyerɛ ndzɛmba pii mu wͻ 
dɛm nyiyim yi mu. Odzikan no, wͻakyerɛkyerɛ sotsie ma Nyankopͻn, Ne Somafo, wo 
kandzinyi nye w’aban mu. Iyi no aban ne mpanyimfo nye Jama’at mpanyimfo ka ho bi. 
Sotsie ma Khilafat mo krͻn kyɛn iyinom ebien no osiandɛ Khilafat tsintsim Nyankopͻn na 
Ne Somafo hͻn mbrasɛm na Jama’at mpanyimfo yɛ edwuma wͻ Khilafat ase. Ɔyɛ Khilafat 
n’ahoͻfe dɛ sɛ asɛm bi ba Jama’at mba a woeyi hͻn dɛ mpanyimfo nye Jama’at mba nkaa no 
hͻn ntamu a, Khalifa a ͻtse egua mu no yi fi hͻ. Osipi, iyi yɛ n’asodzi kor a ͻwͻ dɛ ͻyɛ. 
Sotsie ma Khilafat ba ansaana sotsie ma aban. Naaso, mma ekyingye biara mmba iyi ho 

osiandɛ Khalifa a ͻtse egua mu no dzi enyim dɛ ͻnoara dze asaase nodo mbra yɛ edwuma na 
ͻhwɛ ma nkorͻfo nkaa no so yɛ. 
    Anohoba Mɛsia (Nyankopͻn Ne Nyhira Nka No) no aka wͻ beebi fofor dɛ: ‘Wͻ 
wiadze nsɛm mu no ‘ulul amr’ (hͻn a wͻwͻ tum) kyerɛ ͻhen, na wͻ sunsum mu nsɛm mu no 
ͻkyerɛ dɛm mber yi do Imam.’ (The Need for The Imam)    
 Wͻ wiadze mu aban nhyehyɛɛ mu no sunsum mu nhyehyɛɛ botum na ͻyɛ edwuma so. 
Hɛn tsir ayɛ yie dɛ yɛka dɛm sunsum mu nhyehyɛɛ yi ho. Khilafat bͻ mbͻdzen dɛ 
obetsintsim Nyankopͻn na Ne Somafo hͻn ahendzi wͻ nkorͻfo hͻn akoma nye hͻn adwen 
mu na wͻ basabasayɛ tsebea mu no Khalifa no bu atsɛn a ͻnam Nyankopͻn na Ne Somafo 
hͻn mbrasɛm do. Ɔyɛ Nyankopͻn N’adom dɛ yɛwͻ Khilafat nhyehyɛɛ wͻ hɛn mu na sɛ 
ͻnntse dɛm a nka ekuwekuw ahorow na atsɛmbuafo ahorow no wͻ adwenkyerɛ ahorow wͻ 
nsɛm ho. Dɛm ara, adwenkyerɛ ahorow botum dze nsɛm ahorow aba ͻfa no aban ho so. Ne 
dɛm ntsi no adwendwen a ogyina nara ne nan do botum aba gyedɛ ͻnam Khilafat do. 
Ahmadiyyafo nnkotum ayɛ ndaasefo ma owie pɛyɛ ma iyi na dɛm ndaase yi wobotum ada 
n’edze ber a wͻreyɛ sotsie ama Khilafat. 
 Anohoba Mɛsia (Nyankopͻn Ne Nyhira Nka No) kaa biribi a noho hia: ‘Sɛ yɛfa sotsie 
wͻ nokwar mu a akoma no nya han na ͻkra no so nya nhyira nye han.’ Osipi dɛ ha no 
sunsum mu sotsie na ͻrepɛ akyerɛ na iyi yɛ akwanya dɛ edze bohu ankorankora sotsie 
gyinabew. Ana enya dɛm han na nhyira atsenka a wͻaka asɛm wͻ ha no? Dwendwen wo 
sotsie gyinabew ho na bubu w’abrabͻ mu sotsie dodow a ewͻ ma Nyankopͻn, Ne Somafo na 
Khilafat a Anohoba Mɛsia (Nyankopͻn Ne Nyhira Nka No) no dze abͻbͻ adze no. Sotsie ma 
aban no dze asomdwee na asetsena pa ban a mbom sotsie ma sunsum mu nhyehyɛɛ no dze 
asomdwee nye nhyira ba. Anohoba Mɛsia (Nyankopͻn Ne Nyhira Nka No) san kaa dɛ: 
‘Sunsum mu dwumadze nnhia tsedɛ mbrɛ sotsie hia no..’ sɛ ͻno nnyi hͻ obi nnkotum enya 
sunsum mu nhyira nye han anaa asomdwee wͻ n’abrabͻ mu. Nkorͻfo a wͻwͻ awerɛhyɛmu 
wͻ hͻn asͻryɛ nye hͻn Nyamesom mu no naaso wͻmmfa sotsie nnyɛ edwuma nnkotum enya 
Nyankopͻn Ne nhyira. Gyinabew papa kor so a Anohoba Mɛsia (Nyankopͻn Ne Nyhira Nka 
No) kaa ho asɛm nye: ‘Noho behia dɛ ebɛsɛe wͻara woho adwendwen wͻ sotsie mu……’ 
Ɔwͻ dɛ nyimpa no dze nepɛ na dza Nyankopͻn na Ne Somafo aka no kͻ bɛn kor mu mbrɛ 
ͻbɛyɛ a obɛyɛ sotsie. Anohoba Mɛsia (Nyankopͻn Ne Nyhira Nka No) no kaa dɛ abosom 
botum etsintsim wͻ mpo nyimpa a ͻgye Nyankopͻn Ne Koryɛ to mu n’akoma mu a obotum 
ama nyimpa no onnkotum ayɛ sotsie wͻ gyinabew ketseketse bi mpo mu. Anohoba Mɛsia 
(Nyankopͻn Ne Nyhira Nka No) no kaa dɛ Ekyirdzifo no (Nyankopͻn N’enyi ngye hͻnho) 
nyaa gyinabew a ͻkrͻn wͻ Nyankopͻn No som mu ber a wͻdze sotsie kͻrr nyɛe mu wiei no. 
 Osipi dɛ, Hadith ka dɛ sɛ mpo akowa bibinyi yɛ wo kandzinyi a ͻwͻ dɛ eyɛ sotsie ma 
no. Wͻ beebi fofor so wͻaka dɛ sɛ wo kandzinyi ne tsi tsedɛ kyeresuamba a awo mpo a ͻwͻ 
dɛ eyɛ sotsie ma no. 
 Anohoba Mɛsia (Nyankopͻn Ne Nyhira Nka No) dze ͻman anaa mantͻw ne mpuntu 
totow sotsie ho na ͻkaa dɛ ͻman nnkotum egyina gyedɛ nkorͻfo no fa sotsie osiandɛ no mu 
na mpuntu wͻ. Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) kaa 
dɛ mpuntu gyina dɛ nyimpa ne nkitsahodzi a ͻnye no kuw wͻ, obetsie dɛm mber yi do Imam 
ne kasa wͻ sotsie mu. Sɛ nka Muslimfo a wͻwͻ wiadze no mu retse iyi ase a nka wͻbɛyɛ 
kuw kɛse a obi biara nnyi wiadze yi mu a obotum nye hͻn edzi esi! Hɛn Ahmadiyyafo wͻ dɛ 
yenya gyinabew a ͻkrͻn wͻ sotsie mu. Nyankopͻn aka dɛ sunsum mu ekuw no dze sotsie 
nye brasɛm a ohia ma hͻn dɛ wͻbͻsow aba. Mbrɛ ͻtse biara no, sotsie da nsunsuando a ͻyɛ 
nwanwa wͻ wiadze ekuw mpo mu. 

 Yehu no wͻ abakͻsɛm mu dɛ Napoleon nya tum wͻ Franceman mu ber a na ͻman no 
rokͻ famu. Ɔka kyerɛɛ ͻman no dɛ gyedɛ woyi akasakasa a ͻda ankorankora ntamu fi hͻ 
ansaana woetum entu mpon na ͻhyɛ sotsie mbrɛ ͻbɛyɛ wobotu mpon. Nkorͻfo a na wͻpɛ 
ͻman no yieyɛ no gyee n’amambrɛ no too mu na wͻkyerɛɛ sotsie soronko nye ntsease ara ma 
ͻka dɛ ͻyɛɛ nkwa mu nsesa suahun dze maa Napoleon so. Odzii nkungu wͻ ko kɛse bi mu no 
ͻkͻr fiadze wͻ Italy asaase bi a nsu etwa ho ehyia do. Ber a ͻsan bae France poano no na 
wͻdze tum ama hen fofor. Ɔhen no boaboa asͻfo, asrafo mpanyimfo na amanyɛfo na ͻma 
wͻdze Bible no dzii nsew osiandɛ onya atsenka dɛ na Napoleon wͻ ekyidzifo a wͻyɛ 
etuhoama ma no a wobotum asͻɛr bio mu sɛ ͻba a. Napoleon boaboa nkorͻfo ano ber a ͻbae 
no naaso ͻwͻ mu dɛ na hͻn a wͻyɛ nokwardzifo dze ma no no nnyɛ asrafo a wͻwͻ suahun. 
Ɔhen no somaa asrafo kandzinyi a na asrafo ka noho na wͻnye Napoleon ne kuw no dzii esi 
wͻ kwan ketseketse bi mu. Napoleon hyɛɛ ne nkorͻfo no dɛ wͻnkͻ kan naaso aban n’asrafo 
no kumm hͻn. Ɔhyɛɛ ne nkorͻfo no pii bio mu na hͻn so wͻtow hͻn ma wowuwui. Ohunn 
dɛm tsebea no na ͻnngye nndzi dɛ asrafo a ͻno tsetsee hͻn no nnkͻyɛ sotsie ama no. Onyaa 
atsenka dɛ ͻtsetsee sotsie nye nokwardzi wͻ hͻn mu. Onya awerɛhyɛmu wͻ dɛm nokwar no 
a ͻdze hyɛɛ ne man hͻn mu no ͻnoara kͻrr kan na ͻkaa dɛ: ‘Asrafo meyɛ hom hen. Hom 
nyim me! Sɛ obi wͻ hom mu a oboku me a, emi nye yi.’ Asrafo no enntum enngyina iyi 
anon a wotu mbirika kͻrr Napoleon hͻ. Ebimo ka dɛ hͻn mu binom sui ber a na worutwa 
Napoleon noho ehyia no. Asrafo panyin noso beka hͻnho wͻ hͻn nsew a wodzii ma 
Napoleon. 
 Hazrat Musleh Maud (Nyankopͻn N’enyi ngye noho) dze Napoleon ne tum a ͻsan 
benyae yɛ mfatoho na ͻkaa dɛ: ‘Napoleon anaa akandzifo a wͻtsetse dɛ ͻno no na wonnyi 
Sunsum mu mboa a nokwar som anaa nokwar gyedzi wͻ naaso wotumee dze nsesa kɛse bae. 
Nkorͻfo a wͻayɛ Bai’at no hͻn tsebea  yɛ soronko. Osipi dɛ, Bai’at ne nkyerɛase nye ne 
siantsir ara nye dɛ obi botu noho ama kusͻkusͻ wͻ sotsie mu. Dɛm nkyerɛase nye siantsir yi 
krͻn ara ma sotsie wͻ wiadze yi mu nsɛm ho nnkotum nye no edzi esi. Adwen: ‘…yɛ sotsie 
ma Allah, na yɛ sotsie ma Ne Somafo nye hͻn a wͻwͻ tumdze wͻ hom do no…’ tse dɛm a sɛ 
ͻman bi enndzi do a, sɛ wͻgye nokwar gyedzi no to mu anaa wͻnntse ne nka a, wonnkotum 
edzi nkunyim.’ 
 Ɔwͻ dɛ yɛdze Anohoba Mɛsia (Nyankopͻn Ne Nyhira Nka No)  ne nsɛm no to hɛn 
adwen mu dɛ ohia dɛ yenya ntsease nye sotsie dɛ mbrɛ ͻbɛyɛ a yebotum abɛyɛ ͻman. Sɛ ͻno 
nnyi hͻ a ͻno nhwease na ͻsɛe nko na obotum aba. Kur’an Krͻnkrͻn ka fa iyi ho: ‘Na hom 
nsuo Allah N’ahoma no mu dzendzenndzen, hom nyinara monka homho mbo mu, mma hom 
mmpaapae hom mu; ma hom nkae Allah N’adom a Ɔdze egu hom do ber a na hom yɛ 
atamfo ma homho no, Ɔno na Ɔkaa hom akoma bͻͻ mu wͻ ͻdͻ mu, na N’adom ntsi hom 
bɛyɛɛ tsedɛ enuanom; na na hom wͻ egya mena n’ano na Ɔno na otwitwagyee hom fii hͻ. 
Dɛm kwan yi do na Allah kyerɛkyerɛ Ne mbransɛm mu kyerɛ hom, mbrɛ ͻbɛyɛ a hom benya 
akwankyerɛ.’ (3:104) 
 Ɔyɛ awerɛhowsɛm dɛ wͻ dɛm Sunsum mu nkratow yi nyinara ekyir no Muslimfo dze 
hͻnho ahyɛ dɛm ankorankora basabasayɛ yi mu na hͻn wir efi hͻn nhyira na woedur 
gyinabew a ͻmͻ koraa wͻ atowerɛnkyɛm nye famu kͻ mu. Wͻakͻ famu fitsi Anohoba Mɛsia 
(Nyankopͻn Ne Nyhira Nka No) ne pɛn do na mbom sesiara dze hͻn edu bea a ͻnnyɛ koraa 
wͻ hͻn famu kͻ no mu. Anohoba Mɛsia (Nyankopͻn Ne Nyhira Nka No) no kaa dɛ hom 
nnyi hom ankorankora basabasayɛ no tokyen na hom nyɛ sotsie ma nyimpa kor, dɛm ber yi 
do Imam, na ekyir no hom nhwɛ mbrɛ hom biribiara a hom bɛyɛ no bɛyɛ nhyira. Kɛtseankyɛ 
Nyankopͻn bɛma hͻn nyimdzii! 

  Anohoba Mɛsia (Nyankopͻn Ne Nyhira Nka No) san so kaa dɛ: ‘Nyankopͻn a Ɔkrͻn 
Ne nsa wͻ kuw yi do…’ na sɛ iyi nnyi hͻ yennkotum enya nkunyimdzi na yennkotum so ehu 
Nyankopͻn. Nkorͻfo a wͻwͻ nokwar nyimdzii nye adwenkyerɛ wͻ Nyankopͻn Ne Koryɛ a 
wͻwͻ nkabomu wͻ hͻn mu na wͻhwehwɛ Nyankopͻn a wohu No. Mma hɛn enyi nngye 
kɛkɛ dɛ yɛayɛ Bai’at. Yehia dɛ yenya Bai’at gyinabew no a, tsedɛ mbrɛ ͻda edzi pefee wͻ 
kasafua Bai’at nara no mu no, dɛ ebͻtͻn woho.  
 Anohoba Mɛsia (Nyankopͻn Ne Nyhira Nka No) dze Hazrat Abu Bakr na Hazrat 
Umar (Nyankopͻn N’enyi ngye hͻnho) yɛɛ mfatoho dɛ na hͻn nyinara yɛ nkorͻfo a na 
wͻgye hͻnho dzi a na obiara wͻ n’adwenkyerɛ a no mu yɛ dzen na wͻ ne mber pa mu no hͻn 
su a ͻtsetse dɛm yi no hyrɛnn na wͻdze bu aban. Naaso, wͻ Nkͻmhyɛnyi Krͻnkrͻn 
(Nyankopͻn N’asomdwee na Ne Nhyira nka no) n’aber do no na ͻtse dɛ mbrɛ wonnyim 
hwee. Wͻ dɛm ber no na wohu hͻn adwenkyerɛ nye atsɛmbu dɛ mfaso nnyi ho. Na ekyir no 
wiadze no dzii ho dase mbrɛ osi a wͻmaa Ekyirdzifo no akwankyerɛ na yehu sotsie mfatoho 
wͻ Nokwar-Akwankyerɛ Khilafat ber no.  
 Asɛm kor a ͻkyerɛ Hazrat Abu Ubaida mbrɛ ͻnnyɛ pɛsɛmenkomenya na n’atsɛmbu 
nye dɛ wͻ ko mu no onya kraataa fi Hazrat Umar (Nyankopͻn N’enyi ngye noho) a ͻkyerɛ 
dɛ na Hazrat Abu Bakr (Nyankopͻn N’enyi ngye noho) ewu na Hazrat Umar (Nyankopͻn 
N’enyi ngye noho) eyi Khalid bin Waleed efi egua do na woeyi Abu Ubaida dɛ ondzi ko 
n’enyim. Wͻ ͻma no yieyɛ mu ntsi no Abu Ubaida annka annkyerɛ Khalid bin Waleed 
kͻpem dɛ wͻnye Damascusfo no hͻn apam no ntsease annyɛ edwuma. Na ͻka kyerɛɛ Khalid 
bin Waleed dɛ ͻmmfa ne nsa nhyɛ apam n’ase. Ber a ͻbaa Khalid bin Waleed no nyimdzii 
mu no n’enyi anngye ho naaso Abu Ubaida annka hwee amfa ho na mbom ͻhyɛ Khalid bin 
Waleed nkuran wͻ ne ndwumapa a woedzi ho. Khalid bin Waleed kyerɛɛ sotsie soronko ma 
Khilafat ber a ͻkaa dɛ: O Nkorͻfo! Woeyi ‘ameen’ a ͻwͻ dɛm Ummah yi mu dɛ hom 
kandzinyi. Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) dze 
abodzin ‘ameen’ (nokwardzifo) ma Abu Ubaida. Abu Ubaida kaa dɛ: Metsee dɛ 
Nkͻmhyɛnyi Krͻnkrͻn (Nyankopͻn N’asomdwee na Ne Nhyira nka no) reka dɛ Khalid bin 
Waleed yɛ Nyankopͻn Ne Sekan kor na ͻyɛ abrantse a odzi mu wͻ ebusua kuw no mu. Ne 
dɛm ntsi no wͻgye nsesa no to mu wͻ enyigye mu. 
 Nkabamu no yɛka dɛ, Nyankopͻn N’adom ntsi no, Jama’at no wͻ sotsie sunsum naaso 
sɛ woyi obi a ne ndzeyɛɛ bͻ ebira fi ne ofis a wobisa dɛ ebɛnadze ntsi na woeyi no, ebɛnadze 
na wonnyi na dza ͻkeka ho. Sɛ yɛdze abakͻsɛm mfatoho yi hyɛ hɛn adwen mu a dɛm 
nsɛmbisa yi nnkͻba.  
 Ɔwͻ dɛ yɛyɛ ahwɛyie dɛ ndɛ dɛm Ku’ran na Nkͻmhyɛnyi Krͻnkrͻn (Nyankopͻn 
N’asomdwee na Ne Nhyira nka no) kor nara na yedzi ekyir naaso Muslimfo no hͻn 
gyinabew tse dɛn! Sɛ wͻmfa hͻnho nhyɛ basabasayɛ mu a wͻreserɛ wiadze no. Anohoba 
Mɛsia (Nyankopͻn Ne Nyhira Nka No) no kaa dɛ Shia na Sunnifo hͻn basabasayɛ no gyina 
dɛ woegya sotsie wͻ ekyir. Dza ohia nye nkabomu na tsitsir Anohoba Mɛsia (Nyankopͻn Ne 
Nyhira Nka No) aserɛ ne Jama’at dɛ wontsintsim Ekyirdzifo no hͻn su no mbrɛ ͻbɛyɛ a hom 
nokwardzi no bɛtsetsew atamfo no. Na iyi botum aba ber a hɛn mu kor biara bͻbͻ noho 
mbͻdzen dɛ yebetsintsim sotsie. Yɛyɛ sotsie buroburo ma Nyankopͻn na Ne Somafo a hɛn 
yebotum enya hɛn kyɛfa wͻ dɛm kandzea no a wͻdze NK no.    
 Asodzi a ͻda Ahmadiyyafo do so, ͻwͻ dɛ yɛda ‘…sotsie ma Allah, na yɛ sotsie ma Ne 
Somafo nye hͻn a wͻwͻ tumdze wͻ hom do’ mfatoho edzi ͻno a ͻbͻtwe wiadze no aba hͻn 
nkyɛn. Ɔnam iyi nko do na yebotum atwe wiadze no akͻ Nyankopͻn na Ne Somafo hͻn nan 
ase na yɛama wiadze no akwankyerɛ. Iyi nye kwan a yɛnam do a yebotum ama wiadze yi mu 
basabasayɛ no akͻ ewiei. Yɛwͻ Kur’an Krͻnkrͻn no mbransɛm a ͻsɛ fata dɛ yɛdze kͻ nyɛɛ 

do na ͻsɛ fata dɛ yɛyɛ sotsie ma no. Yɛwͻ Nkͻmhyɛnyi ne nhyira fasusu na ͻyɛ hɛn asodzi 
dɛ yɛbɛyɛ sotsie ama no. Na yɛwͻ sunsum mu nhyehyɛɛ ‘ulul amr’ no so (hͻn a wͻwͻ 
tumdze) wͻ hɛn do a ͻkͻdo twe hɛn adwen gyina Nyankopͻn na Ne Somafo hͻn mbransɛm 
no do. Siantsir biara nnyi hͻ dɛ yennkotum ama nsonsonee soronko aba hɛn na nkorͻfo nkaa 
no ntamu. Kɛtseankyɛ Nyankopͻn bɛyɛ hɛn adom ma yeetum ayɛ dɛm ara na danyinara 
yɛahyɛ Anohoba Mɛsia (Nyankopͻn Ne Nyhira Nka No) n’enyido adzehu no ma! 

